
Nua fia r a Nocht

Text: Tom Lackner

Er: Mia kennan uns a Nocht long und trei’m an aufreibend’n Schbuat
Jetz’ kenn ma r uns a Nocht laung, und g’redt hod kana kaum a Wuat
Doch waunn i aufwoch in da Fruah, bist Du med Sock und Pock scho fuat

SIe: Sei schtüh, und hoit mi fest! Denk afoch heit no ned aun mua’ng
Sei jetz’ schtüh, und hoit mi fest! Moch da r um mua’ng nu kane Suang
Wos g’scheng muass, des passiat … Des hot med uns zwa nix zum tuan

Beide: Mia zwa, mia haum uns g’fund’n, wo da Voimond obelocht
Mia haum uns nua kuaz aung‘schaut, und i hob so den Vadocht
Ois warad’n mia zwa heit nua fiaranaunda g’mocht
In dera Nocht … Nua fia r a Nocht

Er. Du foast ma zäatlich duach de Hoa, und i frog mi in da G’ham:
Passiat des doda wiaklich? Oda r is des ollas nua r a Tram?
Und waunn i aufwoch in da fruah, ieg i allaa bei mia daham?

Sie. Wos scheat uns des, wos mua’ng is? Kumm, loss di heit’ nua afoch foi’n!
Huach! Wos scheat uns des, wos mua’ng is, waunn ma r uns heit nua g’schbian woi’n?
Und wuascht, wos ’s nocha ausmocht … Mia wea’n scho ’d Rechnung fruah g’nua zoi’n

Beide: Mia zwa, mia haum uns g’fund’n, wo da Voimond obelocht
Mia haum uns nua kuaz aung‘schaut, und i hob so den Vadocht
Ois warad’n mia zwa heit nua fiaranaunda g’mocht
In dera Nocht … Nua fia r a Nocht

Er. Jetz’ geht daunn boid de Sunn auf. Bei mia wiad’s Feia untam Doch

Jetz’ drahn’s do draußt de Sunn auf, und i wea miad und a weng schwoch

Reißts mi bloß ned aus’n Schlof jetz’! Oda bin i goa nu woch?

Beide: Mia zwa, mia haum uns g’fund’n, wo da Voimond obelocht
Mia haum uns nua kuaz aung‘schaut, und i hob so den Vadocht
Ois warad’n mia zwa heit nua fiaranaunda g’mocht
In dera Nocht … Nua fia r a Nocht

Mia zwa, mia haum uns g’fund’n …


